
RESPUBLIKA IQTISODIY TARAQQIYOTIDA 
OLIY TA’LIMNI MODERNIZATSIYA QILISH VA 
INVESTITSIYA JOZIBADORLIGINING O‘RNI
Jonuzokov Mirzabek Kulmamatovich
Toshkent davlat iqtisodiyot universiteti,
“Iqtisodiyot va menejment” kafedrasi
 katta o‘qituvchisi, PhD
E-mail: mirzabekjonuzokov@gmail.com 
ORCID:0009-0004-3010-9266

Annotatsiya: Ushbu maqolada O‘zbekiston Respublikasida oliy ta’lim tizimini modernizatsiya qilishning dolzarbligi, uning 
nazariy-metodologik tamoyillari hamda oliy ta’lim sohasiga investitsiyalarni jalb etish imkoniyatlari asoslab berilgan. 
Tadqiqotda, shuningdek, oliy ta’limni davlat tomonidan institutsional qo‘llab-quvvatlash mexanizmlari, moliyaviy va 
tashkiliy resurslardan samarali foydalanish yo‘nalishlari hamda raqamli iqtisodiyot sharoitida ta’lim tizimining barqaror 
rivojlanish istiqbollari tahlil qilingan.

Kalit soʻzlar: oliy ta’lim investitsiyalari, raqamli iqtisodiyot, innovatsion rivojlanish, ta’lim sifati va kadrlar tayyorlash, oliy 
ta’lim modernizatsiyasi.
Abstract: This article substantiates the relevance of the modernization of the higher education system in the Republic 
of Uzbekistan, its theoretical and methodological principles, and the possibilities of attracting investments in the field of 
higher education. The study also analyzes the mechanisms of institutional support of higher education by the state, the 
directions of effective use of financial and organizational resources, and the prospects for sustainable development of the 
education system in the digital economy.

Key words: higher education investments, digital economy, innovative development, quality of education and personnel 
training, modernization of higher education.
Аннотация: В статье обосновывается актуальность модернизации системы высшего образования Республики 
Узбекистан, её теоретико-методологические основы, возможности привлечения инвестиций в сферу высшего 
образования. Анализируются механизмы институциональной поддержки высшего образования со стороны 
государства, направления эффективного использования финансовых и организационных ресурсов, перспективы 
устойчивого развития системы образования в условиях цифровой экономики.

Ключевые слова: инвестиции в высшее образование, цифровая экономика, инновационное развитие, качество 
образования и подготовка кадров, модернизация высшего образования.

K I R I S H
Respublika iqtisodiyotining jadal rivojlanishini ta’minlashda jahon tajribasi shuni ko‘rsatadiki, oliy ta’lim 

tizimini izchil modernizatsiya qilish va sohaga investitsiyalarni keng miqyosda jalb etish strategik ahamiyat kasb 
etadi. O‘zbekistonda mazkur yo‘nalishni qo‘llab-quvvatlash va barqaror rivojlantirish maqsadida mustahkam 
me’yoriy-huquqiy baza shakllantirilgan bo‘lib, ular orasida “O‘zbekiston–2030” strategiyasi hamda oliy ta’limni 
modernizatsiya qilishga qaratilgan qonun va qarorlar alohida o‘rin tutadi.

Mazkur strategiyada oliy ta’lim tizimini sifat jihatidan yangi bosqichga olib chiqishga qaratilgan ustuvor 
yo‘nalishlar belgilangan bo‘lib, jumladan, ta’lim sifati va investitsiya muhitini yaxshilash, kadrlar tayyorlash 
jarayonini xalqaro standartlarga moslashtirish, oliy ta’lim muassasalarining raqobatbardoshligini oshirish kabi 
vazifalar asosiy maqsad sifatida ko‘rsatib o‘tilgan.

Shuningdek, 2030-yilgacha oliy ta’lim qamrovini 80 foizga yetkazish, milliy universitetlarning xalqaro 
reytinglardagi pozitsiyalarini mustahkamlash hamda ilmiy-tadqiqot faoliyatida xususiy sektor investitsiyalarining 
ulushini sezilarli darajada kengaytirish respublika ta’lim siyosatining strategik ustuvor yo‘nalishlaridan biri 
sifatida belgilangan.

2030-yilga qadar maktab, litsey va kollej bitiruvchilarining kamida 50 foizini oliy ta’lim bilan qamrab olish 
rejalashtirilgan bo‘lib, ushbu vazifaga erishish uchun zarur institutsional, moliyaviy va tashkiliy mexanizmlar 
bosqichma-bosqich joriy etilishi1 oliy ta’limga berilayotgan e’tiborni davlat siyosatining strategik ustuvor 
yo‘nalishi sifatida namoyon etadi. 

Mazkur maqolaning maqsadi O‘zbekistonda oliy ta’lim tizimini rivojlantirish va sohaga investitsiyalarni jalb 
etish jarayonini tahlil qilish hamda jahon tajribasi asosida samarali taklif va tavsiyalar ishlab chiqishdan iboratdir.

M A V Z U G A  O I D  A D A B I Y O T L A R  S H A R H I
M.Perkmann va hamkasblarining[4] keng qamrovli sharhi universitetlar va sanoat o‘rtasidagi aloqalarni, 

ilmiy-tadqiqot institutlarining tijorat faoliyatini va akademik jamoaning sanoat bilan hamkorligini empirik 
tadqiqotlar asosida tizimlashtiradi. Mualliflar adabiyotlarni sintez qilib ilmiy-tadqiqot, konsultatsiya va rasmiy 
hamkorlik shakllarining mamlakat va fan sohasi bo‘yicha xilma-xilligini ko‘rsatadi. Xulosa qilib aytganda 
universitetlar va korxonalar o‘rtasidagi faol aloqalar innovatsiya va investitsiya muhitini mustahkamlaydi va 
mintaqaviy iqtisodiy rivojga ijobiy ta’sir ko‘rsatadi. 

S.Jamil[5]ning asari jahon tajribasidan foydalangan holda olimlar va boshqaruvchilar uchun dunyo 
miqyosida raqobatbardosh universitetni barpo etish yo‘llarini bayon etadi. Kitobda strategik rejalashtirish, 
moliyaviy boshqaruv va xalqaro integratsiya amaliyotlari misollari keltiriladi hamda samarali boshqaruv va ilmiy 
salohiyatni shakllantirish orqali universitetlar mamlakat investitsiya jozibadorligini oshirishda muhim o‘rin tutishi 
ta’kidlanadi. Muallif misollari akademik sifat va bozor ehtiyojlarini uyg‘unlashtirishga yo‘naltirilgan. 

P.Benneworth[6]ning tahliliy ishida universitetlarning mintaqaviy rivojlanishga qo‘shgan hissasi va bu 
jarayonda yuzaga keladigan ziddiyatlar tahlil qilinadi. Muallif mavzuni adabiyot va case study yondashuvi orqali 
yoritib universitetlar ilmiy tadqiqotlar, malakali kadrlar va lokal innovatsion klasterlar orqali mahalliy sanoatni 
qo‘llab quvvatlashini ko‘rsatadi. Xulosada universitet strategiyalari va hududiy siyosatning uyg‘unligi investitsiya 
muhiti va iqtisodiy o‘sishga bevosita ta’sir ko‘rsatishi ta’kidlanadi. 

D.Ambasz va hamkasblarining[7] tadqiqotida Markaziy Osiyo oliy ta’limini rivojlantirish bo‘yicha yo‘l xaritasi 
mintaqaviy integratsiya, ilmiy salohiyatni oshirish va qonunchilikni modernizatsiya qilish choralarini taklif etadi. 
Hujjat tahliliy ma’lumotlar va ekspert maslahatlariga asoslanib mamlakatlararo hamkorlik, ilmiy almashinuv 
va tadqiqot infratuzilmasini yaxshilash orqali universitetlarning milliy iqtisodiy salohiyatga qo‘shadigan 
hissasini oshirish mumkinligini ko‘rsatadi. Natijada oliy ta’limni modernizatsiya qilish investitsiya jozibadorligini 
kuchaytiradi. 

World Bank[8]ning O‘zbekiston oliy ta’limini modernizatsiyalash loyihasi hujjatlari mamlakat miqyosida 
boshqaruvni mustahkamlash, universitetlarning moliyaviy va akademik mustaqilligini oshirish hamda sanoat 
bilan hamkorlikni rivojlantirish choralarini taklif qiladi. Loyihaning monitoring va baholash materiallari asosida 
olingan dalillar yuqori sifatli ta’lim va ilmiy-tadqiqot faoliyatining uzoq muddatli iqtisodiy foyda va investitsiyalarni 
jalb etishda muhim ekanligini ko‘rsatadi. Hujjatlar O‘zbekistonda oliy ta’limni yangilash strategiyasini amaliy 
yo‘lga qo‘yish uchun asos yaratadi. 

T A D Q I Q O T  M E T O D O L O G I YA S I 
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, 
guruhlash, taqqoslash, tahlil qilishda esa sintez va tahlil usullaridan keng foydalanildi.

T A H L I L  V A  N A T I J A L A R
So‘nggi yillarda O‘zbekistonda oliy ta’lim tizimining qamrovi dinamik o‘sish tendensiyasini namoyon 

qilmoqda. Xususan, 2016-yilda aholining oliy ta’lim bilan qamrovi atigi 9 foizni tashkil etgan bo‘lsa, 2023-yil 
yakuniga kelib ushbu ko‘rsatkich 38 foizgacha oshdi. Strategik istiqbol rejalariga muvofiq, 2030-yilga borib oliy 
ta’lim bilan qamrov darajasini 80 foizga yetkazish ko‘zda tutilgan bo‘lib, bu mamlakatning intellektual kapitalini 
sezilarli darajada kengaytirish imkonini beradi.

Bundan tashqari, milliy oliy ta’lim muassasalarining xalqaro akademik maydondagi mavqei ham 
bosqichma-bosqich mustahkamlanmoqda. Jumladan, 2024-yil holatiga ko‘ra, to‘rt nafar milliy universitet QS 
World University Rankings reytingida, uch nafar oliy ta’lim muassasasi esa Times Higher Education (THE) 
xalqaro reytingida qayd etilgan. Bu esa respublika oliy ta’lim tizimining sifat ko‘rsatkichlari global standartlarga 
muvofiqlashib borayotganidan dalolat beradi (1-jadval).

1	 O‘zbekiston Respublikasi Prezidentining 2019-yil 8-oktyabrdagi “O‘zbekiston Respublikasi oliy ta’lim tizimini 2030-yilgacha rivojlanti-
rish konsepsiyasini tasdiqlash to‘g‘risida”gi PF–5847-sonli Farmoni. https://lex.uz/docs/-4545884 

1-jadval. Oliy ta’lim investitsiya va rivojlanish ko‘rsatkichlari2

Ko‘rsatkich 2017 2021 2024
OTMlar soni (dona) 72 – 219
Oliy ta’lim qamrovi (%) 8,3 – 47,7
Chet ellik talabalar soni (ming) 1,3 – 12,5
Davlat grantlari (ming) 21 – 47
Nodavlat OTMlar soni (dona) – 17 76
Nodavlat OTM talabalar soni (ming) – 38 420

Investitsiyalar ko‘lamiga nazar tashlaydigan bo‘lsak, so‘nggi yillarda oliy ta’lim muassasalarini modernizatsiya 
qilish va ularning moddiy-texnik bazasini mustahkamlash maqsadida yo‘naltirilayotgan mablag‘larning hajmi 
barqaror o‘sish tendensiyasini ko‘rsatmoqda. Xususan, 2023-yilda oliy ta’lim tizimiga davlat budjetidan 2,5 
trillion so‘mdan ortiq mablag‘ ajratilgan. Shu bilan birga, xususiy sektor investitsiyalari, shuningdek, xalqaro 
moliyaviy institutlar tomonidan taqdim etilgan grant va imtiyozli kreditlar ham sohaga qo‘shimcha moliyaviy 
resurslar sifatida jalb etilmoqda. Mazkur jarayon oliy ta’lim tizimining modernizatsiyasi va xalqaro integratsiyasini 
jadallashtirishda muhim omil sifatida namoyon bo‘lmoqda.

O‘zbekiston Respublikasida oliy ta’lim tizimini modernizatsiya qilish, uning xalqaro standartlarga 
moslashuvini ta’minlash va sohaga investitsiyalarni keng miqyosda jalb etish davlat siyosatining ustuvor 
yo‘nalishlaridan biri sifatida belgilangan. So‘nggi yillarda amalga oshirilayotgan islohotlar natijasida oliy ta’lim 
sohasi nafaqat ta’lim jarayonida, balki iqtisodiyotning barqaror rivojlanishida ham strategik ahamiyat kasb 
etuvchi omil sifatida shakllanmoqda (1-rasm).

1-rasm. Oliy ta’limga kiritilgan mablag’lar ulushi (2024-yil uchun)3.

O‘zbekiston Respublikasi oliy ta’lim tizimini moliyalashtirish tuzilmasi davlat byudjeti, xorijiy kreditlar, 
to‘g‘ridan-to‘g‘ri xorijiy investitsiyalar va xususiy sektor investitsiyalari kabi asosiy manbalarga tayanadi. 
Davlat byudjeti umumiy ta’lim sohasiga ajratiladigan mablag‘larning 25-30% ini tashkil etadi, bunda oliy ta’lim 
muassasalari uchun maxsus ajratmalar grantlar, infratuzilmaviy loyihalar va pedagog kadrlarning mehnat haqini 
qoplashga yo‘naltiriladi. Xorijiy moliyaviy institutlar, xususan, Jahon banki va Osiyo taraqqiyot banki tomonidan 
taqdim etilgan imtiyozli kreditlar investitsiyalarning taxminan 20% ini tashkil qilib, innovatsion loyihalarni amalga 
oshirish va universitetlar bilan sanoat sohasi o‘rtasidagi hamkorlikni rivojlantirishga xizmat qiladi. To‘g‘ridan-
to‘g‘ri xorijiy investitsiyalar (15%) xorijiy oliy ta’lim muassasalari filiallarini tashkil etish va infratuzilma loyihalarini 
moliyalashtirishga yo‘naltirilgan. Xususiy sektor investitsiyalari (5%) nodavlat oliy ta’lim muassasalari sonining 

2	  Maullif tomonidan tadqiqotlar natijasida ishlab chiqilgan.
3	  Maullif tomonidan statistik ma’lumotlarni tadqiqot etish natijasida ishlab chiqilgan

o‘sishi (76 ta universitet) bilan xarakterlanadi, biroq sifat nazorati va moliyaviy cheklovlar tufayli ularning ulushi 
hali ham cheklangan bo‘lib qolmoqda.

Davlat tomonidan oliy ta’limni qo‘llab-quvvatlash quyidagi asosiy yo‘nalishlarda amalga oshirilmoqda:
Birinchidan, davlat buyurtmalari tizimi orqali oliy ta’lim muassasalarini moliyaviy resurslar bilan ta’minlash 

kengaymoqda. Jumladan, 2023-yilda davlat grantlari va ilmiy loyihalarga 2,5 trillion so‘mdan ortiq mablag‘ 
ajratildi. Bu ko‘rsatkich 2016-yilga nisbatan qariyb 5 barobarga oshganini ta’kidlash lozim.

Ikkinchidan, oliy ta’lim muassasalari va ilmiy-tadqiqot markazlari uchun soliq qonunchiligida imtiyozlar joriy 
etilmoqda. Xususan, xususiy oliy ta’lim muassasalari uchun ayrim soliqlardan ozod qilish mexanizmlari ularning 
rivojlanishiga rag‘bat bermoqda.

Uchinchidan, universitetlarni zamonaviy infratuzilma bilan ta’minlash maqsadida davlat va xususiy 
sektor hamkorligida bir qator yirik loyihalar amalga oshirilmoqda. Masalan, Toshkent, Samarqand va Andijon 
shaharlarida xalqaro universitet kampuslari qurilishi, ta’lim klasterlari shakllantirilishi, ilmiy laboratoriyalar va 
texnoparklar barpo etilishi bunga yorqin misoldir.

To‘rtinchidan, intellektual mulk obyektlarini himoya qilish, oliy ta’lim va ilmiy-tadqiqot natijalarini 
tijoratlashtirish bo‘yicha huquqiy mexanizmlar takomillashtirilmoqda. Bu esa ilm-fan natijalarini iqtisodiyotga 
integratsiya qilish imkoniyatlarini kengaytirmoqda.

So‘nggi yillarda oliy ta’lim qamrovi sezilarli darajada kengaydi: 2016-yilda bu ko‘rsatkich atigi 9 foizni 
tashkil etgan bo‘lsa, 2023-yil oxiriga kelib 38 foizga yetdi. Strategik maqsadlarga ko‘ra, 2030-yilga borib qamrov 
darajasini 80 foizga yetkazish rejalashtirilgan. Bu jarayon respublikada inson kapitalining sifat va miqdor 
ko‘rsatkichlarini tubdan oshirish imkonini beradi (2-rasm).

2-rasm. Oliy ta’limni investitsiyalarni modernizatsiya orqali oshirish yo‘llari4

2-rasmda O‘zbekiston Respublikasi oliy ta’lim muassasalarini modernizatsiya qilish hamda investitsiyalarni 
samarali boshqarish yo‘llari aks ettirilgan shartli diagramma taqdim etilgan. 

Oliy ta’lim tizimida modernizatsiya jarayoni va investitsion boshqaruv mexanizmlari keltirilgan bo‘lib, ular 
bir-biri bilan uzviy bog‘langan turli yo‘nalish va resurslarni o‘z ichiga oladi:

Birinchidan, IT-laboratoriyalar, sun’iy intellekt va katta ma’lumotlar (big data) markazlari zamonaviy 
texnologik infratuzilma sifatida ilmiy-tadqiqotlar va innovatsion jarayonlarni rivojlantirishga xizmat qiladi.

Ikkinchidan, ilmiy tadqiqot markazlari hamda davlat-xususiy sheriklik asosida yaratilgan platformalar 
davlat va xususiy sektor o‘rtasida samarali hamkorlikni shakllantirib, ilm-fan va ishlab chiqarish integratsiyasini 
mustahkamlaydi.

Uchinchidan, venchur kapital va xususiy investitsiyalar manbalari yangi biznes loyihalarini moliyalashtirish, 
universitetlarning innovatsion va tadqiqot faoliyatini kengaytirishda muhim moliyaviy manba sifatida xizmat 
qiladi.

4	  Maullif tomonidan tadqiqotlar natijasida ishlab chiqilgan

To‘rtinchidan, xalqaro donorlar va grant dasturlaridan jalb etilgan moliyaviy resurslar xorijiy investitsiyalar, 
grantlar va kreditlarni o‘z ichiga olib, oliy ta’lim muassasalarining moliyaviy imkoniyatlarini kengaytiradi.

Beshinchidan, universitetlar huzurida tashkil etiladigan texnoparklar va akseleratsiya markazlari ilmiy 
natijalarni tijoratlashtirish, startaplarni qo‘llab-quvvatlash va yangi texnologiyalarni joriy etishni rag‘batlantiruvchi 
innovatsion muhit yaratadi.

Oltinchidan, yangi texnologiyalar, patent va intellektual mulkka asoslangan mahsulotlar ishlab chiqarishni 
kengaytirish orqali innovatsion iqtisodiyotni rivojlantirish hamda intellektual mulkni muhofaza qilish imkoniyatlari 
yuzaga keladi.

Oliy ta’lim muassasalarining xalqaro reytinglardagi ishtiroki ham izchil oshib bormoqda. Xususan, 2024-
yil holatiga ko‘ra, 4 ta milliy universitet QS World University Rankings reytingiga, 3 ta universitet esa Times 
Higher Education (THE) xalqaro reytingiga kiritilgan. Shu bilan birga, 20 dan ortiq oliy ta’lim muassasalari 
mintaqaviy reytinglarda qayd etilgan bo‘lib, bu O‘zbekiston ta’lim tizimining global akademik maydondagi 
mavqeini mustahkamlashga xizmat qilmoqda.

Oliy ta’lim tizimining rivojlanishida raqamli transformatsiya alohida o‘rin tutadi. Bugungi kunda respublikada 
70 foizdan ortiq oliy ta’lim muassasalari masofaviy ta’lim platformalariga ega, elektron kutubxonalar va raqamli 
boshqaruv tizimlari joriy etilgan. Shuningdek, “Elektron universitet” konsepsiyasi doirasida barcha OTMlarda 
o‘quv jarayonini boshqarishning yagona axborot tizimlari yaratilib, ta’lim jarayonining samaradorligi oshirilmoqda.

Shu asosda xulosa qilish mumkinki, oliy ta’limga investitsiyalarni ko‘paytirish, davlat-xususiy sheriklik asosida 
yangi loyihalarni amalga oshirish hamda raqamli transformatsiya jarayonlarini jadallashtirish mamlakatning 
intellektual salohiyatini oshirib, uzoq muddatli istiqbolda iqtisodiy barqarorlik va raqobatbardoshlikni 
ta’minlaydigan asosiy omillardan biri bo‘lib qolmoqda.

X U L O S A  V A  T A K L I F L A R
Oliy ta’lim tizimining rivojlanishi va mazkur sohaga investitsiyalarning jalb etilishi milliy iqtisodiyotning 

barqaror taraqqiyotini ta’minlashda strategik ahamiyat kasb etadi. Jahon tajribasi shuni ko‘rsatadiki, inson 
kapitaliga, xususan, oliy ta’lim sohasiga yo‘naltirilgan sarmoyalar iqtisodiyotning innovatsion salohiyatini 
oshirish, ijtimoiy farovonlikni mustahkamlash hamda xalqaro maydondagi raqobatbardoshlikni ta’minlashda 
hal qiluvchi omil bo‘lib xizmat qiladi. Shu boisdan, O‘zbekistonda oliy ta’lim tizimini modernizatsiya qilish va 
investitsion muhitni kengaytirish jarayonlari ustuvor davlat siyosati sifatida qaralmoqda.

Mazkur jarayon samaradorligini oshirish maqsadida quyidagi yo‘nalishlar muhim hisoblanadi:
Birinchidan, oliy ta’lim muassasalarining moddiy-texnik bazasini modernizatsiya qilish, zamonaviy 

kampuslar, ilmiy laboratoriyalar va innovatsion ta’lim markazlarini barpo etishda davlat-xususiy sheriklik 
mexanizmlaridan keng foydalanish orqali moliyaviy manbalarni diversifikatsiya qilish.

Ikkinchidan, ta’lim jarayoniga ilg‘or pedagogik va raqamli texnologiyalarni joriy etish, xususan, sun’iy 
intellekt asosida ta’lim dasturlarini ishlab chiqish, masofaviy va gibrid ta’lim shakllarini rivojlantirish uchun 
maqsadli investitsion dasturlarni shakllantirish.

Uchinchidan, oliy ta’lim muassasalarini xalqaro standartlarga integratsiya qilish, yetakchi xorijiy universitetlar 
bilan qo‘shma dasturlarni yo‘lga qo‘yish, qo‘shma fakultetlar va filiallar tashkil etish orqali xorijiy investitsiyalar 
oqimini kuchaytirish.

To‘rtinchidan, ilmiy-tadqiqot faoliyatini moliyalashtirish mexanizmlarini takomillashtirish, grantlar, venchur 
kapital va xalqaro moliyaviy institutlarning kredit liniyalaridan foydalanish orqali ilmiy-infratuzilmaviy salohiyatni 
mustahkamlash.

Beshinchidan, ta’lim sifatini oshirish maqsadida professor-o‘qituvchilar malakasini oshirish, xorijiy 
ekspertlarni jalb etish va akademik mobillik dasturlarini kengaytirishga qaratilgan investitsion tashabbuslarni 
rag‘batlantirish.

Oltinchidan, oliy ta’lim tizimida institutsional boshqaruv samaradorligini ta’minlash, moliyaviy resurslardan 
oqilona foydalanish, shaffoflikni kuchaytirish hamda xalqaro akkreditatsiya jarayonlarida faol ishtirok etish orqali 
investorlar ishonchini oshirish.

Yettinchidan, oliy ta’lim muassasalariga ijtimoiy mas’uliyatli investitsiyalarni jalb qilish, xususan, bank-
moliya sektori, yirik sanoat korxonalari va nodavlat notijorat tashkilotlari tomonidan ta’lim markazlari, ilmiy 
laboratoriyalar va startap-inkubatorlarni tashkil etishni rag‘batlantirish.

Xulosa o‘rnida ta’kidlash lozimki, oliy ta’lim tizimiga yo‘naltirilgan investitsiyalar nafaqat ta’lim sifatini oshiradi, 
balki yuqori malakali kadrlar tayyorlash orqali iqtisodiyotning innovatsion transformatsiyasi va mamlakatning 
uzoq muddatli raqobatbardoshligini ta’minlashga xizmat qiladi. Zero, ilm-fan va ta’limga qaratilgan sarmoyalar 
iqtisodiy o‘sishning eng barqaror va yuqori samarali drayveri sifatida namoyon bo‘ladi.

